
KONTREYLER TERMINALLARINING 
MAQBUL JOYLASHUVINI ANIQLASHNING 
GIS CHEKLOVLARIGA ASOSLANGAN IKKI 
DARAJALI MODELI

 

Yakupbayev Xamid Maratovich
Toshkent davlat transport universiteti doktoranti

ORCID: 0009-0009-8346-1833

Annotatsiya: Ushbu maqolada O‘zbekiston transport tarmog‘ida kontreyler terminallarining maqbul joylashuvini aniqlash 
uchun GIS cheklovlarini hisobga oluvchi ikki darajali model ishlab chiqilgan. Tadqiqotda terminal joylashuvi uchun nomzod 
hududlarni GIS asosida shakllantirish, ularning mosligini SSI (Site Suitability Index) indeksi yordamida baholash, kontrey-
ler tashishlariga bo‘lgan talabni aniqlash hamda yuk oqimlarini transport tarmog‘i bo‘yicha taqsimlash jarayonlari o‘zaro 
bog‘langan. Nomzod hududlarni shakllantirish va baholashda temir yo‘l va avtomobil yo‘llariga yaqinlik, mavjud yer may-
doni, hudud nishabligi, OD yuk oqimi, bojxona obyektlariga yaqinlik hamda foydalanish cheklangan hududlar hisobga 
olingan. Model asosida shakllantirilgan SSI reytingi amaldagi logistika ko‘rsatkichlari bilan qiyoslanib, ular o‘rtasida yuqori 
darajadagi moslik aniqlangan. Modelni O‘zbekiston transport tarmog‘ida qo‘llash natijasida kontreyler terminallarini joy-
lashtirish uchun istiqbolli hududlar aniqlanib, ularning yuk o‘tkazuvchanligi va joylashuvga moslik ko‘rsatkichlari bahol-
angan. Taklif etilgan yondashuv terminal joylashuvini yuk oqimi bilan bir qatorda transport, fazoviy va infratuzilmaviy 
omillarni kompleks hisobga olgan holda aniqlash imkonini beradi.

Kalit so‘zlar: kontreyler tashishlari, intermodal terminal, GIS, terminal joylashuvi, SSI, ikki darajali model, yuk oqimlari, 
transport tarmog‘i, fazoviy tahlil.

Аннотация: В статье разработана двухуровневая модель определения оптимального размещения контрейлерных 
терминалов в транспортной сети Узбекистана с учетом ограничений ГИС. В исследовании взаимосвязаны процессы 
формирования потенциальных территорий размещения терминалов на основе ГИС, оценки их пригодности с 
использованием индекса SSI (Site Suitability Index), определения спроса на контрейлерные перевозки и распре-
деления грузопотоков по транспортной сети. При формировании и оценке потенциальных территорий учитыва-
лись близость к железнодорожным и автомобильным сетям, наличие земельных площадей, уклон местности, 
грузопотоки OD, близость к таможенным объектам, а также территории с ограничениями по использованию. 
Сформированный на основе модели рейтинг SSI сопоставлен с фактическими логистическими показателями, в 
результате чего выявлена высокая степень соответствия между ними. Применение модели к транспортной сети 
Узбекистана позволило определить перспективные территории для размещения контрейлерных терминалов и 
оценить их пропускную способность и пригодность для размещения. Предлагаемый подход позволяет определять 
размещение терминалов на основе комплексного учета грузопотоков, транспортных, пространственных и 
инфраструктурных факторов.

Ключевые слова: контрейлерные перевозки, интермодальный терминал, ГИС, размещение терминалов, SSI, 
двухуровневая модель, грузопотоки, транспортная сеть, пространственный анализ.

Abstract: This article develops a two-level model for determining the optimal location of piggyback terminals within the 
transport network of Uzbekistan, taking GIS constraints into account. The study integrates GIS-based identification of 
candidate terminal areas, evaluation of their suitability using the SSI (Site Suitability Index), estimation of demand for 
piggyback transportation, and distribution of freight flows across the transport network. The formation and assessment 
of candidate areas consider proximity to railway and road networks, available land area, terrain slope, OD freight flows, 
proximity to customs facilities, and land-use restrictions. The SSI ranking generated by the model was compared with 
actual logistics indicators, revealing a high degree of consistency between them. Application of the model to Uzbekistan’s 
transport network made it possible to identify promising areas for piggyback terminal development and assess their 
throughput capacity and site suitability. The proposed approach enables terminal locations to be determined through the 
integrated consideration of freight flows and transport, spatial, and infrastructure factors.

Keywords: piggyback transportation, intermodal terminal, GIS, terminal location, SSI, two-level model, freight flows, 
transport network, spatial analysis.

K I R I S H
Kontreyler tashishlarini tashkil etishda avtomobil va temir yo‘l transportining texnologik imkoniyatlarini 

yagona tashish tizimida o‘zaro bog‘lash talab etiladi. Bunday tizimda terminal avtomobil transportidan kelayotgan 
yarim tirkamalarni temir yo‘l transportiga uzatish va aksincha, temir yo‘l orqali yetkazilgan transport birliklarini 
keyingi avtomobil tashuviga tayyorlash vazifasini bajaradi. Shu sababli terminalning transport tarmog‘idagi 
joylashuvi tashish jarayonining samaradorligiga bevosita ta’sir qiluvchi asosiy omillardan biri hisoblanadi.

O‘zbekiston transport-logistika tizimida terminal joylashuvini aniqlash masalasi yuk oqimlarining hududiy 
shakllanishi, avtomobil va temir yo‘l tarmoqlarining o‘zaro bog‘langanligi, mavjud yer maydonlari, hudud relyefi, 
bojxona obyektlari hamda terminalning texnik va ekspluatatsion imkoniyatlarini birgalikda hisobga olishni talab 
etadi. Terminal joylashuvini yuk oqimi hajmi va transport tarmog‘iga yaqinlik kabi asosiy ko‘rsatkichlar bilan 
bir qatorda hududiy va infratuzilmaviy omillarni ham hisobga olgan holda belgilash joylashuv xususiyatlarini 
yanada to‘liq aks ettirish imkonini beradi. Shu nuqtai nazardan, terminal joylashuvini fazoviy tahlil, talabni 
modellashtirish va transport tarmog‘idagi yuk oqimlarini baholash bilan o‘zaro bog‘langan holda ko‘rib chiqish 
kompleks va samarali baholash imkonini beradi.

Tadqiqotning maqsadi O‘zbekiston sharoitida kontreyler terminallarining maqbul joylashuvini aniqlash 
uchun GIS cheklovlarini hisobga oluvchi ikki darajali modelni shakllantirish va uning amaliy qo‘llanish natijalarini 
baholashdan iborat. Mazkur maqsadga erishish uchun terminal joylashuvi uchun nomzod hududlarni GIS 
vositalari yordamida shakllantirish, nomzodlarning joylashuvga mosligini SSI orqali baholash, model reytingini 
real logistika ko‘rsatkichlari bilan qiyoslash hamda tanlangan hududlarni ikki darajali tizim doirasida baholash 
vazifalari bajarildi.

M A V Z U G A  O I D  A D A B I Y O T L A R  S H A R H I
Kontreyler va intermodal terminallarni joylashtirish masalasi transport tarmog‘i, hududiy sharoitlar va 

terminal infratuzilmasini birgalikda hisobga olishni talab etadigan ko‘p mezonli masala hisoblanadi. Tadić va 
boshqalar [1] intermodal terminallarni joylashtirishda GIS va AHP yondashuvlarini birgalikda qo‘llab, hududlarni 
bir nechta mezonlar asosida fazoviy baholash imkoniyatini ko‘rsatgan. Mazkur yondashuv terminal joylashuvi 
uchun nomzod hududlarni transport va hududiy omillar bo‘yicha qiyosiy baholashda GIS vositalarining 
ahamiyatini asoslaydi.

Schmid, Lam va Grosse [2] terminal joylashuvini rejalashtirishda barqarorlikka yo‘naltirilgan yondashuvni 
ko‘rib chiqib, terminal joylashuvi bo‘yicha qarorlarda transport va infratuzilmaviy omillarni kompleks baholash 
zarurligini ta’kidlagan. Ushbu tadqiqotlardan farqli ravishda, mazkur maqolada terminal joylashuvi GIS 
cheklovlari asosida nomzod hududlarni shakllantirish, ularni SSI (Site Suitability Index) orqali baholash, 
kontreyler tashishlariga bo‘lgan talabni aniqlash va yuk oqimlarini transport tarmog‘i bo‘yicha taqsimlash 
jarayonlarini o‘zaro bog‘lovchi ikki darajali model doirasida ko‘rib chiqiladi. Shu tariqa, terminal joylashuvi 
fazoviy moslik bilan bir qatorda talab va transport tarmog‘idagi yuk oqimlarining taqsimlanishi bilan bog‘liq 
holda baholanadi.

T A D Q I Q O T  M E T O D O L O G I YA S I
Taklif etilgan yondashuv strategik va ekspluatatsion darajadagi masalalarni o‘zaro bog‘lovchi ikki darajali 

modelga asoslanadi. Yuqori darajada terminal joylashuvi binar o‘zgaruvchilar orqali ifodalanadi. Quyi darajada 
esa tashish jarayoni ishtirokchilarining transport turini tanlashi, kontreyler tashishlariga o‘tuvchi yuk oqimi va 
ushbu oqimlarning mavjud transport tarmog‘i bo‘yicha taqsimlanishi hisobga olinadi. Yuqori va quyi darajalar 
umumlashtirilgan tashish xarajatlari, tashish vaqti va mavjud quvvat cheklovlari orqali o‘zaro bog‘lanadi.

Modelning hisoblash ketma-ketligi ma’lumotlarni yig‘ish va tayyorlash, nomzod hududlarni shakllantirish, 
SSI bo‘yicha baholash, quyi darajadagi talabni aniqlash, yuk oqimlarini taqsimlash, yuqori darajadagi ko‘p 
mezonli optimallashtirish va natijalarni GIS muhitida aks ettirish bosqichlaridan iborat. Nomzod terminal 
joylashuvlarini dastlabki shakllantirishda temir yo‘l obyektlari atrofidagi 5 km radiusdagi hudud qabul qilingan. 
Keyingi saralashda yer maydoni, nishablik, transport tarmoqlariga yaqinlik hamda foydalanish cheklangan 
hududlar hisobga olingan (1-jadval).

1-jadval. 
Ikki darajali GIS modelining asosiy hisoblash bosqichlari1

Bosqich Asosiy mazmun
1 Temir yo‘l, avtomobil yo‘llari, DEM, OD oqimlari va boshqa fazoviy ma’lumotlarni tayyorlash
2 GIS cheklovlari asosida terminal uchun nomzod hududlarni shakllantirish
3 Nomzod hududlarning joylashuvga mosligini SSI orqali baholash
4 Quyi darajada kontreyler tashishlariga bo‘lgan talabni aniqlash
5 Yuk oqimlarini transport tarmog‘i bo‘yicha taqsimlash va quvvat cheklovlarini tekshirish
6 Yuqori darajada terminal joylashuvi variantlarini ko‘p mezonli optimallashtirish
7 Tanlangan yechimlarni GIS muhitida vizuallashtirish

GIS ma’lumotlarini shakllantirish va dastlabki qayta ishlash. Modelning fazoviy asosini O‘zbekiston temir 
yo‘l va avtomobil yo‘llari tarmoqlariga oid ma’lumotlar tashkil etadi. Temir yo‘l qatlamida liniyalarning joylashuvi 
va ekspluatatsion xususiyatlari, avtomobil yo‘llari qatlamida esa asosiy magistral va boshqa muhim yo‘llarning 
fazoviy holati hisobga olinadi. Ushbu qatlamlar nomzod hududlarning transport tarmog‘iga kirish imkoniyatini 
va avtomobil-temir yo‘l bog‘liqligini baholash uchun birgalikda tahlil qilinadi.

Hududning topografik xususiyatlarini hisobga olish uchun raqamli balandlik modeli — DEM ma’lumotlaridan 
foydalaniladi. DEM asosida hudud nishabligi va relyef bilan bog‘liq cheklovlar aniqlanadi. Bojxona va chegara 
nazorat punktlarining fazoviy ma’lumotlari nomzod hududlarning xalqaro logistika obyektlariga yaqinligini, 
sanoat zonalari esa yuk oqimlari shakllanishi mumkin bo‘lgan asosiy manbalarning hududiy taqsimotini 
ifodalaydi. Yer uchastkalari haqidagi ma’lumotlar terminal infratuzilmasini joylashtirish va kelgusida kengaytirish 
uchun yetarli maydon mavjudligini tekshirishga xizmat qiladi.

Fazoviy bo‘lmagan asosiy ma’lumot sifatida jo‘natish va yetkazib berish punktlari o‘rtasidagi yuk oqimlarini 
ifodalovchi OD (Origin-Destination) matritsasi qo‘llaniladi. Tadqiqot ma’lumotlari “O‘zbekiston temir yo‘llari” yuk 
tashish ma’lumotlarining 2019–2024-yillardagi ko‘rsatkichlari, OpenStreetMap va O‘zbekiston Respublikasi 
Milliy statistika qo‘mitasi ma’lumotlari asosida shakllantirilgan. Turli manbalardan olingan fazoviy qatlamlar 
yagona koordinatalar tizimiga muvofiqlashtirilib, masofalarni umumiy fazoviy asosda hisoblash imkoniyati 
yaratilgan.

Temir yo‘l va avtomobil yo‘llari tarmog‘ining topologik yaxlitligini ta’minlash maqsadida kichik yoki uzilgan 
segmentlar birlashtiriladi, takrorlanuvchi elementlar chiqarib tashlanadi. DEM raster ma’lumotlari vektor 
qatlamlarning fazoviy aniqligiga muvofiqlashtiriladi. Ushbu tayyorlash bosqichi keyingi fazoviy filtrlash, nomzod 
hududlarni shakllantirish va SSI hisoblash uchun yagona ma’lumotlar bazasini hosil qiladi.

Nomzod terminal hududlarini GIS asosida shakllantirish. Nomzod hududlarni shakllantirishda dastlab 
asosiy yuk oqimlari bilan bog‘liq temir yo‘l va avtomobil yo‘llari tarmoqlari ajratiladi. Keyin ushbu tarmoqlarning 
kesishish nuqtalari geometrik usulda aniqlanadi. To‘g‘ridan-to‘g‘ri kesishish mavjud bo‘lmagan holatlarda 
avtomobil va temir yo‘l tarmoqlari bir-biriga yaqin joylashgan nuqtalar potensial nomzod sifatida qaraladi. 
Aniqlangan nuqtalar eng yaqin mavjud yer uchastkalariga bog‘lanadi.

Yer maydoni bo‘yicha dastlabki shart sifatida odatda kamida 3 gektar maydon qabul qilingan. Mazkur talab 
terminalning asosiy funksional zonalarini joylashtirish va kelgusida infratuzilmani kengaytirish imkoniyatini 
hisobga olishga qaratilgan. Shundan so‘ng ekologik yoki texnik jihatdan terminal qurilishi uchun yaroqsiz 
hududlarga tushgan nuqtalar fazoviy niqob yordamida chiqarib tashlanadi. Qolgan nomzodlar DEM asosida 
aniqlangan mahalliy nishablik, transport tarmoqlarining geometrik joylashuvi va yer maydoniga qo‘yilgan 
talablar bo‘yicha baholanadi.

Natijada har bir nomzod hudud uchun identifikator, geografik koordinatalar, OD yuk oqimi hajmi, temir yo‘l 
va avtomobil yo‘llarigacha bo‘lgan masofa, bojxona obyektigacha bo‘lgan masofa, mavjud yer maydoni, qiyalik 
darajasi va dastlabki SSI qiymatini o‘z ichiga oluvchi nuqtaviy fazoviy qatlam shakllantiriladi. Mazkur atributlar 
terminal joylashuvining fazoviy va transport xususiyatlarini miqdoriy ifodalash hamda keyingi optimallashtirish 
uchun boshlang‘ich ma’lumotlar vazifasini bajaradi.

Joylashuvga moslik indeksi (SSI). GIS cheklovlaridan o‘tgan nomzod hududlarni o‘zaro taqqoslash uchun 
SSI (Site Suitability Index) — joylashuvga moslik indeksi qo‘llaniladi. Indeksni shakllantirishda OD yuk oqimi 
hajmi, temir yo‘l va avtomobil yo‘llariga yaqinlik, bojxona obyektlariga yaqinlik, mavjud yer maydoni va hudud 
qiyaligi hisobga olinadi. Ko‘rsatkichlarning o‘lchov birliklari turlicha bo‘lganligi sababli ular standartlashtirilgan 
qiymatlar ko‘rinishida umumlashtiriladi.

Har bir nomzod hudud uchun SSI quyidagi ifoda orqali aniqlanadi:

1	  Manba: Muallif ishlanmasi.

bu yerda SSIⱼ — j-nomzod hududning joylashuvga moslik indeksi; zⱼₖ — j-hududning k-mezon bo‘yicha 
standartlashtirilgan qiymati; wₖ — tegishli mezonning vazn koeffitsiyenti; K — baholash mezonlarining umumiy 
soni.

T A H L I L  V A  N A T I J A L A R
SSI qiymatining yuqori bo‘lishi nomzod hududning boshqa nomzodlarga nisbatan joylashuv mosligi 

yuqoriroq ekanligini bildiradi. Mazkur indeks terminal qurish mumkinligini belgilovchi alohida normativ chegara 
sifatida emas, balki GIS cheklovlaridan o‘tgan hududlarni qiyosiy baholash va keyingi optimallashtirish bosqichi 
uchun ustuvor variantlarni shakllantirish vositasi sifatida qo‘llaniladi (1-rasm).

1-rasm. Nomzod terminal joylashuvlari bo‘yicha SSI qiymatlarining taqsimoti2

GIS tahlili natijalarida SSI qiymatlari bir tekis taqsimlanmagan. Nomzodlarning asosiy qismi 0,6–0,9 
oralig‘ida jamlangan, eng yuqori takrorlanish 0,7–0,8 oralig‘ida kuzatilgan va ushbu oraliqda 5 ta nomzod 
hudud mavjud bo‘lgan. 0,6–0,7 oralig‘ida 3 ta, 0,8–0,9 oralig‘ida 2 ta hudud qayd etilgan. Shu bilan birga, 
0,1–0,2 va 0,3–0,4 oraliqlarida bittadan nomzod hudud mavjud bo‘lgan. Ushbu taqsimot nomzod hududlarning 
joylashuv sharoitlari sezilarli darajada farqlanishini ko‘rsatadi (2-rasm).

2-rasm. SSI va OD yuk oqimi hajmi o‘rtasidagi bog‘liqlik3

SSI va OD yuk oqimi hajmini birgalikda tahlil qilish terminal joylashuvining mosligini baholashda yuk oqimi 

2	  Manba: Muallif ishlanmasi.
3	  Manba: Muallif ishlanmasi.

hajmi bilan bir qatorda qo‘shimcha omillarni ham kompleks hisobga olish imkonini berdi. Tahlil qilingan 14 ta 
nomzod hududda OD yuk oqimi taxminan 18 ming tonnadan 75 ming tonnagacha, SSI qiymatlari esa 0,16 
dan 0,92 gacha o‘zgargan. Masalan, taxminan 18 ming tonna yuk oqimiga ega hududda SSI 0,67 atrofida 
bo‘lgan bo‘lsa, 20 ming tonnaga yaqin yuk oqimiga ega boshqa hududda SSI 0,16 ni tashkil etgan. Demak, yuk 
hajmi bilan bir qatorda transport tarmog‘iga yaqinlik, yer maydoni, bojxona obyektlari va relyef sharoitlarini ham 
hisobga olish terminal joylashuvi bahosining kompleksligini ta’minlaydi.

SSI reytingini real logistika ko‘rsatkichlari asosida baholash. Model orqali shakllantirilgan SSI reytingining 
amaldagi logistika sharoitlariga mosligini baholash uchun Samarqand, Andijon, Farg‘ona, Surxondaryo va 
Navoiy hududlari bo‘yicha qiyosiy tekshiruv amalga oshirilgan. Real logistika ko‘rsatkichlarini kompleks 
baholashda konteynerlarni qayta ishlash quvvati, yillik yuk aylanmasi, mavjud yer maydoni va bojxona 
infratuzilmasining mavjudligi hisobga olingan. O‘lchov birliklari turlicha bo‘lgan ko‘rsatkichlar Min-Max usulida 
0–1 oralig‘ida normallashtirilgan, bojxona infratuzilmasi esa binar ko‘rsatkich sifatida ifodalangan. To‘rtta 
ko‘rsatkichning har biriga 0,25 dan teng vazn berilgan.

bu yerda Ri — hududning real logistika ko‘rsatkichlari bo‘yicha kompleks bahosi; Ci — konteynerlarni 
qayta ishlash quvvatining normallashtirilgan qiymati; Qi — yillik yuk aylanmasining normallashtirilgan qiymati; 
Ai — yer maydonining normallashtirilgan qiymati; Bi — bojxona infratuzilmasining mavjudligini ifodalovchi binar 
ko‘rsatkich.

Model reytingi va real kompleks baholash reytingi o‘rtasidagi moslik Spearman rang korrelyatsiyasi va 
Kendall tau koeffitsiyentlari orqali tekshirilgan. Beshta hudud bo‘yicha jami 10 ta juftlik shakllanib, ulardan 
9 tasi bir xil tartibda, 1 tasi teskari tartibda joylashgan. Hisoblash natijasida Spearman rang korrelyatsiyasi 
koeffitsiyenti 0,90, Kendall tau koeffitsiyenti esa 0,80 ni tashkil etgan. Har ikkala koeffitsiyentning yuqori musbat 
qiymati SSI asosida shakllantirilgan reyting bilan real logistika ko‘rsatkichlari asosidagi kompleks reyting 
o‘rtasida kuchli moslik mavjudligini ko‘rsatadi.

Ikki darajali modelda talab va yuk oqimlarining o‘zaro bog‘lanishi. Ikki darajali modelning quyi qismi 
yuk tashuvchilarning faqat avtomobil transportida tashish va Ro-La kontreyler tashishi o‘rtasidagi tanlovini 
ifodalaydi. Transport turini tanlashda umumiy tashish xarajati, tashish vaqti, ishonchlilik va tashish jarayonida 
ajralib chiqadigan CO₂ miqdori hisobga olinadi. Tanlov ehtimoli binar logit model orqali aniqlanib, kontreyler 
tashishlariga o‘tuvchi yuk oqimi tegishli OD juftliklari bo‘yicha hisoblanadi.

Yuqori darajada shakllantirilgan har bir terminal joylashuvi varianti uchun OD juftliklari bo‘yicha yangi 
umumiy tashish xarajatlari va tashish vaqti aniqlanadi. Bunda terminalgacha yetib borish, terminalda qayta 
ishlash va temir yo‘l orqali tashish jarayonlari hisobga olinadi. Hisoblangan tanlov ehtimoli asosida kontreyler 
tashishlariga o‘tuvchi yuk oqimi taqsimlash moduliga uzatiladi. Agar taqsimlash natijasida temir yo‘l uchastkalari 
yoki terminallarda quvvat cheklovlari yuzaga kelsa, yuk oqimlari qayta taqsimlanadi va umumiy ko‘rsatkichlar 
yangilanadi.

Yuqori darajadagi optimallashtirish terminal joylashuvi variantlarini umumiy tashish xarajatlari, tashish vaqti 
va CO₂ miqdori bo‘yicha bir vaqtning o‘zida baholashga qaratilgan. Ushbu maqolada mazkur optimallashtirish 
mexanizmi ikki darajali modelning tarkibiy qismi sifatida ko‘rib chiqiladi; NSGA-II algoritmi va Pareto samarali 
yechimlarni batafsil tahlil qilish esa alohida tadqiqot yo‘nalishi sifatida qaralishi mumkin.

O‘zbekiston transport tarmog‘ida modelni qo‘llash natijalari. Taklif etilgan ikki darajali GIS cheklovlariga 
asoslangan model dastlab alohida transport yo‘nalishida baholanib, keyinchalik O‘zbekiston transport tarmog‘i 
miqyosida qo‘llanilgan. Respublika miqyosidagi hisoblashlarda GIS asosida shakllantirilgan nomzod hududlar, 
ularning SSI qiymatlari, hududlararo OD yuk oqimlari hamda avtomobil va temir yo‘l tarmoqlarining fazoviy 
joylashuvi hisobga olingan.

Hisoblash natijasida O‘zbekiston logistika tarmog‘ida kontreyler terminallarini joylashtirish uchun Toshkent, 
Samarqand, Buxoro, Namangan, Nukus va Termiz hududlari ajratilgan. Tanlangan hududlarga C01–C06 
terminal identifikatorlari moslashtirilgan. Natijalar quyidagi jadvalda keltirilgan (2-jadval).

2-jadval. 
O‘zbekiston logistika tarmog‘i uchun tanlangan terminallarning hisoblash natijalari4

Boshlang‘ich hudud Terminal Yuk o‘tkazuvchanligi, tonna/yil SSI
Toshkent C04 68 200 0,82

Samarqand C03 44 900 0,77

4	  Manba: Muallif ishlanmasi.

Buxoro C01 39 700 0,61
Namangan C02 20 400 0,58

Nukus C05 13 000 0,47
Termiz C06 14 300 0,40

Natijalarda eng yuqori bashorat qilingan yuk o‘tkazuvchanligi Toshkentdagi C04 terminalida — 68 200 
tonna/yil, undan keyin Samarqanddagi C03 terminalida — 44 900 tonna/yil va Buxorodagi C01 terminalida 
— 39 700 tonna/yil qayd etilgan. SSI bo‘yicha ham eng yuqori qiymatlar Toshkentda — 0,82, Samarqandda — 
0,77 va Buxoroda — 0,61 ni tashkil etgan. Namangan uchun yuk o‘tkazuvchanligi 20 400 tonna/yil va SSI 0,58, 
Nukus uchun 13 000 tonna/yil va 0,47, Termiz uchun esa 14 300 tonna/yil va 0,40 ni tashkil etgan. Natijalar yuk 
o‘tkazuvchanligi va SSI qiymatlari har doim bir xil tartibda o‘zgarmasligini ko‘rsatadi. Xususan, Termizda yuk 
o‘tkazuvchanligi Nukusga nisbatan yuqori bo‘lishiga qaramay, SSI qiymati pastroq. Bu terminal joylashuvini 
baholashda faqat yuk oqimi hajmi emas, balki SSI tarkibiga kiritilgan boshqa fazoviy va transport omillarini ham 
hisobga olish zarurligini ko‘rsatadi.

Tanlangan terminallarning GIS muhitida aks ettirilishi ularning mamlakat transport tarmog‘idagi hududiy 
qamrovini ko‘rsatadi. Toshkent va Samarqand hududlaridagi terminallar bir nechta yuk oqimi yo‘nalishlari 
tutashadigan hududlarda, Buxoro g‘arbiy, Namangan sharqiy, Nukus shimoli-g‘arbiy va Termiz janubiy 
yo‘nalishlardagi yuk oqimlari bilan bog‘langan. Shu tariqa model sonli natijalarni avtomobil va temir yo‘l 
tarmoqlarining real fazoviy tuzilishi bilan bog‘lash imkonini beradi.

Olingan natijalar terminal joylashuvini aniqlashda ketma-ket ikki xil saralash mexanizmini qo‘llashning 
ahamiyatini ko‘rsatadi. Birinchi mexanizm GIS cheklovlari orqali texnik va hududiy jihatdan yaroqsiz joylarni 
dastlabki bosqichdayoq chiqarib tashlaydi. Ikkinchi mexanizm esa qolgan nomzodlarni SSI orqali o‘zaro 
qiyoslaydi. Bunday yondashuv SSI qiymatini terminal qurish uchun qat’iy normativ chegara sifatida talqin qilish 
zaruratini bartaraf etadi: indeksning vazifasi allaqachon fazoviy cheklovlardan o‘tgan nomzodlarning nisbiy 
ustunligini aniqlashdir.

SSI va OD yuk oqimi o‘rtasidagi tahlil terminal joylashuvining ko‘p omilli xususiyatini tasdiqlaydi. Yuk oqimi 
yuqori hudud iqtisodiy jihatdan jozibador bo‘lishi mumkin, biroq transport tarmog‘iga ulanish, yer maydoni, 
qiyalik yoki bojxona obyektlariga nisbatan joylashuv kabi omillar uning umumiy moslik bahosini o‘zgartiradi. 
Shu sababli model yuk bazasini fazoviy va infratuzilmaviy sharoitlardan ajratmasdan baholaydi.

Model reytingining real logistika ko‘rsatkichlari bilan qiyoslanishi ham metodologiyaning amaliy jihatini 
kuchaytiradi. Spearman koeffitsiyentining 0,90 va Kendall tau koeffitsiyentining 0,80 bo‘lishi ikki xil baholash 
tartibi o‘rtasida kuchli moslik mavjudligini ko‘rsatadi. Bunda real kompleks baholash konteynerlarni qayta 
ishlash quvvati, yillik yuk aylanmasi, yer maydoni va bojxona infratuzilmasiga tayangan bo‘lsa, SSI fazoviy 
va transport omillarini umumlashtiradi. Ikki baholashning yaqinligi GIS asosidagi reyting natijalarini amaldagi 
logistika sharoitlari bilan qiyosiy tekshirish imkonini beradi.

Ikki darajali tuzilmaning muhim xususiyati terminal joylashuvi bo‘yicha strategik qarorni yuk oqimlarining 
transport tarmog‘idagi ekspluatatsion taqsimlanishidan ajratmasligidir. Yuqori darajada terminallarning 
joylashuv sxemasi o‘zgarganda, quyi darajadagi umumiy tashish xarajatlari, vaqt va kontreyler tashishlariga 
o‘tuvchi yuk oqimi ham o‘zgaradi. Quvvat cheklovlari yuzaga kelganda oqimlarning qayta taqsimlanishi esa 
terminal joylashuvini mavjud infratuzilmaning real imkoniyatlariga mos holda baholashga xizmat qiladi.

X U L O S A  V A  T A K L I F L A R
O‘zbekiston transport tarmog‘ida kontreyler terminallarining maqbul joylashuvini aniqlash uchun GIS 

cheklovlari, joylashuvga moslik indeksi, talab modeli va yuk oqimlarini taqsimlash jarayonlarini o‘zaro bog‘lovchi 
ikki darajali metodologiya shakllantirildi. Ushbu yondashuv terminal joylashuvini alohida ko‘rsatkich asosida 
emas, balki transport, fazoviy va infratuzilmaviy omillarni kompleks hisobga olgan holda baholash imkonini 
beradi.

GIS asosidagi dastlabki saralash temir yo‘l va avtomobil yo‘llarining joylashuvi, kamida 3 gektar yer 
maydoni, hudud nishabligi hamda ekologik va texnik cheklovlarni hisobga olgan holda keyingi tahlil uchun 
nomzod hududlarni shakllantirish imkonini berdi. SSI esa ushbu nomzodlarni OD yuk oqimi, transport tarmoqlari 
va bojxona obyektlariga yaqinlik, yer maydoni va qiyalik bo‘yicha o‘zaro taqqoslash vositasi sifatida qo‘llanildi.

SSI reytingini real logistika ko‘rsatkichlari bilan qiyosiy tekshirish natijalari shakllantirilgan reyting bilan 
amaldagi logistika ko‘rsatkichlari asosidagi kompleks baholash o‘rtasida yuqori darajadagi moslik mavjudligini 
ko‘rsatdi. Bu SSI indeksidan nomzod hududlarni dastlabki baholash va ularni o‘zaro taqqoslash vositasi sifatida 
foydalanish mumkinligini asoslaydi.

Modelni O‘zbekiston transport tarmog‘ida qo‘llash natijalari terminal joylashuvini yuk oqimi hajmi bilan 
bir qatorda boshqa muhim omillarni ham hisobga olgan holda belgilash imkonini berdi. Hududning transport 
tarmog‘iga nisbatan joylashuvi, mavjud infratuzilma va fazoviy sharoitlarni yuk oqimlari bilan birgalikda 
hisobga olish terminal joylashuvini kompleks baholash imkonini beradi. Shu jihatdan ishlab chiqilgan ikki 
darajali yondashuv kontreyler terminallarini joylashtirish bo‘yicha nomzod hududlarni aniqlash va ularni o‘zaro 
taqqoslash uchun uslubiy asos bo‘lib xizmat qiladi.

Taklif etilgan metodologiya kontreyler terminallarining joylashuvini aniqlashda sonli hisoblash natijalarini 
transport tarmog‘ining fazoviy tuzilishi bilan o‘zaro bog‘liq holda baholash imkonini beradi. Ikki darajali 
modelning yuqori darajasida ko‘p mezonli optimallashtirishni qo‘llash hamda NSGA-II asosida Pareto samarali 
terminal joylashuv variantlarini shakllantirish mazkur yondashuvni yanada rivojlantirish imkonini beradi.

FOYDALANILGAN ADABIYOTLAR RO‘YXATI:
1.	 Tadić S., Zečević S., Krstić M., Brnjac N. Multicriteria Siting of Intermodal Terminals Using GIS and AHP // Transportation 

Research Part A: Policy and Practice. – 2020. – Vol. 135. – P. 99–112. – DOI: 10.1016/j.tra.2020.02.004. 
2.	 Schmid B., Lam J.S.L., Grosse E.H. Sustainability-oriented terminal location planning // Journal of Transport Geography. 

– 2021. – Vol. 93. – Article 103246. – DOI: 10.1016/j.jtrangeo.2021.103246.
3.	 Spearman C. The Proof and Measurement of Association between Two Things // The American Journal of Psychology. 

— 1904. — Vol. 15, № 1. — P. 72–101. DOI: https://doi.org/10.2307/1412159
4.	 Kendall M. G. A New Measure of Rank Correlation // Biometrika. — 1938. — Vol. 30, № 1–2. — P. 81–93. DOI: https://

doi.org/10.1093/biomet/30.1-2.81
5.	 OpenStreetMap. O‘zbekiston avtomobil va temir yo‘l tarmoqlariga oid fazoviy ma’lumotlar. https://download.geofabrik.

de/asia/uzbekistan.html?utm_source



2026. № 9

Ingliz tili muharriri:Ingliz tili muharriri: Feruz Hakimov Feruz Hakimov
Musahhih:Musahhih: Zokir Alibekov Zokir Alibekov
Sahifalovchi va dizayner: Sahifalovchi va dizayner: Abdurahmon QurbonovAbdurahmon Qurbonov

Manzilimiz: Toshkent shahri Yunusobod
tumani 15-mavze 19-uy

 © Materiallar ko‘chirib bosilganda “Muhandislik va iqtisodiyot” jurnali manba sifatida ko‘rsatilishi 
shart. Jurnalda bosilgan material va reklamalardagi dalillarning aniqligiga mualliflar ma’sul. 

Tahririyat fikri har vaqt ham mualliflar fikriga mos kelamasligi mumkin. Tahririyatga yuborilgan 
materiallar qaytarilmaydi.

“Muhandislik va iqtisodiyot” jurnali 26.06.2023-yildan 
O‘zbekiston Respublikasi Prezidenti Adminstratsiyasi huzuridagi

Axborot va ommaviy kommunikatsiyalar agentligi tomonidan
№S–5669245 reyestr raqami tartibi bo‘yicha ro‘yxatdan o‘tkazilgan.

 Litsenziya raqami: №095310.




